
Nola ulertu gernu analisiak? 

Giltzurrunetako gaixotasunak atzemateko egiten da, eta proba erraza, sinplea eta erosoa da 

Jabier Agirre 

Giltzurruneko gaixotasunen bat ote dagoen jakiteko, hainbat proba diagnostiko egin behar dira, gaixoaren historia klinikoa baloratu eta miaketa fisikoa egiteaz gain. Oso arraroa da (salbuespenezkoa esan genezake) giltzurruneko patologia bat egotea eta, modu batera edo bestera, gernuko analisi batean ez nabarmentzea. Horregatik da hain garrantzitsua medikuarentzat gernu analisia. Proba erraz, sinple eta eroso baten bidez informazio asko jaso daiteke. 

Baina gernu analisiak behar adina informazio emateko, ezinbestekoa da gauzak ondo egitea. Hori dela eta, gernua une eta modu egokian jaso behar da. Goizeko lehen pixaldikoa da onena. Horretarako, ohetik jaiki ondoren gernu organoak ondo garbitu behar dira, eta aurreneko pixa parrastada baztertzea komeni da. Pixa ontzi esterilizatu batean jaso behar da (botiketan berariaz prestatutakoak eskuratuko dituzu), eta ahal bezain laster laborategira eraman, bertan analisiari ekin diezaioten. 

Gernuaren ezaugarriak 

Gernuaren kolorea horixka izaten da normalean, anbar aldera. Baina arrazoi bat edo beste dela medio, ñabardura edo tonu diferenteak ager daitezke: 

Laranja: errifanpizina, L-dopa, metronidazola edo beste botika batzuk hartzearen ondorioz. 

Gorria: Gernua gorrixka azaltzeak ez du beti odola duenik esan nahi. Izan daiteke azenarioa hartzeagatik, libratzaile batzuen eraginez, edota eosina eta antzeko janarien koloragarriak hartzeagatik. B konplexu bitaminiko gehiegi hartzeagatik ere gerta daiteke odola gorrixka izatea. 

Arrea, uherra: Itxura horretako gernuak, batez ere usain txarra badu, infekzioa adierazten du. Baina izan daiteke oso alkalinoa delako ere, fosfato asko dituelako. 

Gernuaren usaina ez da datu garrantzitsua izaten, oso bizia denean izan ezik. Kasu horretan infekzioa adierazten du, normalean. Baina ez ahaztu zenbait elikagaik usain berezia ematen diotela pixari, zainzuriek, esate baterako. 

Analisiaren interpretazioa 

Gernu analisi batean hainbat gauza eskatu eta azter daitezke, baina hauek dira ohikoenak: 

1. DENTSITATEA. Likido baten bolumenaren eta pisuaren arteko proportzioa da. Bestela esanda, parametro horrek gernuan dauden substantzien pilaketa adierazten digu. Giltzurrunak pixa bolumenaren bitartez mantentzen du gorputzaren hidratazioa maila egokian, uraren kopurua erregulatu eta neurtuz. Pixaren dentsitate normala 1.015-1.022 bitartean egoten da, eta balio horrek gora edo behera egiten duenean, medikurengana joatea komeni da. 

2. GERNUAREN AZIDOTASUNA (PH-A). Azidotasunaren tarte fisiologikoa -hau da, normaltzat jotzen dena- nahiko zabala da, 4,5etik 8ra bitartekoa. Hala ere, zenbaitek diote gernuak pH azidoa eduki behar duela ezinbestean, 6tik beherakoa alegia. Dena den, egunean zehar pH-aren aldaketa garrantzitsuak gertatzen dira, eta maila horietan dauden bitartean ez dira patologikotzat hartzen. 

3 PROTEINAK. Gernu analisietan proteinak agertzeak (proteinuria esaten zaio egoera horri) giltzurrunetako arazoren bat egon daitekeela susmatzeko bidea ematen digu. Albumina izaten da gehien agertzen den proteina. 

Pixan proteinarik dagoen ala ez jakiteko metodorik ohikoena tira erreaktiboak dira. Tetrabromofenol urdinez tintatuta dauden tira horiek kolorea aldatzen dute albuminarekin kontaktuan jartzean. Edozein kontsultatan erabiltzeko modukoak dira, oso sentikorrak dira (10 mg/dl-rainoko kontzentrazioak antzemateko gai dira), baina arazo bat dute: ez dituzte bestelako paraproteinak antzematen. Hori dela eta, laborategietan azterketa zehatzagoak egiten dira. Gernuan dauden proteinen kopurua zehatz-mehatz kuantifikatzen da horietan. Esan daiteke gernuko proteinen kopuruak ez lukeela 150 mg-tik gorakoa izan behar. 

4. SEDIMENTUA EDO JALKINA. Ezinbestekoa da jalkina freskotan aztertzea. Horretarako, hainbat teknika erabil daitezke. Horien bitartez, gernuan ager daitezkeen hainbat osagai ikertzen dira: hematiak edo globulu gorriak, leukozitoak, zilindroak, zelula epitelialak, germenak eta hainbat motatako kristalak. Azterketa horiek guztiak egin ondoren, medikuak izango du azken hitza, gaixoaren egoera ikusi ondoren. 

Zilindroak. Giltzurruneko tubuluaren argian proteina berezi baten koagulazioa gertatu ondoren sortzen dira zilindroak. Proteina hori, Tamm-Horsfall-en proteina zehazkiago esateko, tubuluetan sortzen da normalean, eta ez dauka inolako esangura berezirik, baina tubuluen barruan koagulatzen bada, bertan dagoena hartu edo harrapatzen du, eta giltzurrunaren unitate funtzionala den nefronaren patologiaren une horretako argazki moduko bat ematen digu. Zilindroak era askotakoak izan daitezke: normalak, esanahi patologikorik gabeak batzuk (hialinoak, hialino-granulosoak, granulosoak), eta patologikoak beste batzuk: hematikoak (glomeruluaren patologia adierazten dute), leukozitarioak (giltzurruneko tubuluaren inflamazioa adierazten dute), zelularrak, zereoak, etab. 

Hematiak. Eremuko 1-3 globulu gorri normaltzat jo daitezke (horrela neurtzen dira, eremuko), baina zifra horretatik gora esanahi patologikoa izan dezake. Hala ere, ez da ahaztu behar emakumeak hilekoarekin daudelako edota pertsona batek duela gutxi arte maskurian zunda bat eduki duelako hematien zifra hori handiagoa izateak ez duela gaitzen bat dagoenik esan nahi. 

Leukozitoak. Eremuko 3 leukozitorainoko zifra normaltzat jo daiteke. Gernuan leukozitoak maila normaletik gora agertzeak gernubideetako edo giltzurruneko inflamazioa edo, sarritan, infekzioa adierazten du. 

Nola jakin giltzurrunen funtzioa ondo dabilen ala ez? 

Giltzurrunak funtzio asko betetzen ditu: depurazioa edo arazketa, erregulazioa, hormonen jariaketa, etab. Baina, normalean, eguneroko kontsultan ezagutzea interesatzen zaiguna arazketa funtzioa da (gorputza barrutik garbitzekoa, alegia). Eta hori glomeruluen iragazketa funtzioak ematen digu. Eta horren adierazle nagusia odoleko kreatininaren maila (edo kreatinemia) da. 

Beharrezkoa da zer den jakitea: denbora unitate batean (minutuko, orduko edo eguneko) organo batetik pasatzen den odol bolumen osotik substantzia jakin bat zenbat garbitzen edo arazten den. Araztu ondoren odola argiagoa dagoela pentsatzen da, eta, horregatik, argitzea esaten zaio neurketa horri. 

Praktika klinikoan, pertsonen giltzurrunetako glomeruluen iragazketa neurtzeko erabiltzen da kreatininaren argitzea. Giltzurrun funtzioa normala denean, glomeruluen iragazketaren eta kreatininaren argitzearen arteko diferentzia minimoa da, baina tubuluen funtzioaren ondorioz kanporatu edo iraitzitako kreatinina kopuruak gora egiten du, giltzurrunen funtzioak behera egiten duen heinean. Alde hori oso garrantzitsua da pertsonak giltzurrunen funtzioa oso hondatua duenean, normalean 100 ml/minutukoa den argitzea 10 edo 15 ml-koa bihurtzen baita. 

Kreatininaren argitzea kalkulatu eta zehazteko, odol analisi bat eta gernu analisi bat egiten zaizkio pazienteari, bietan kreatinina-zifrak jakiteko eta paziente horren 24 orduko gernu-bolumen totala jakiteko. 

Ze bestelako azterketa morfologiko egin daitezke giltzurrunetan? 

Giltzurrunen funtzio fisiologikoak neurtzeaz gain, organo horietako gaixotasunen baten susmoa edukiz gero, bestelako azterketa edo proba batzuk ere egin daitezke, organoa non kokatua dagoen ikusteko, bere tamaina eta forma, eta beste hainbat ezaugarri egiaztatzeko ere: gammagrafiak, ekografiak (nahiko errutinazkoak izan behar lukete gaur egun, diru kontuak tartean ez baleude), teknika erradiologikoak (gaur egun aukera zabala dago: urografiak zain barnetik, tomografiak eta eskanerrak, erresonantzia magnetikoak, sabelaldeko erradiografia sinpleak ahaztu gabe) eta giltzurruneko biopsiak. 

